
Gurumahimagurukritya

ગુરુમહિમાગુરુકૃત્ય

અખણ્ડમણ્ડલાકારં વ્યાપ્તં યેન ચરાચરમ્ ।
તત્પદં દર્શિતં   યેન તસ્મૈ શ્રીગુરવે નમઃ॥ ૨-૨૨॥
અજ્ઞાનતિમિરાન્ધસ્ય જ્ઞાનાઞ્જનશલાકયા ।
ચક્ષુરુન્મીલિતં યેન તસ્મૈ શ્રીગુરવે નમઃ॥ ૨-૨૩॥
દેવતાયાઃ દર્શનસ્ય કારણં કરુણાનિધિમ્ ।
સર્વસિદ્ધિપ્રદાતારં શ્રીગુરું પ્રણમામ્યહમ્॥ ૨-૨૪॥
વરાભયકરં નિત્યં શ્વેતપદ્મનિવાસિનમ્ ।
મહાભયનિહન્તારં ગુરુદેવં નમામ્યહમ્॥ ૨-૨૫॥
મહાજ્ઞાનાચ્છાપિતાઙ્ગં  નરાકારં વરપ્રદમ્ ।
ચતુર્વર્ગપ્રદાતારં સ્થૂલસૂક્ષ્મદ્વયાન્વિતમ્॥ ૨-૨૬॥
સદાનન્દમયં દેવં નિત્યાનન્દં નિરઞ્જનમ્ ।
શુદ્ધસત્ત્વમયં સર્વં નિત્યકાલં કુલેશ્વરમ્॥ ૨-૨૭॥
બ્રહ્મરન્ધ્રે મહાપદ્મે તેજોબિમ્બે નિરાકુલે ।
યોગિભિર્ધ્યાનગમ્યે ચ ચક્રે શુક્લે વિરાજિતે॥ ૨-૨૮॥
સહસ્રદલસઙ્કાશે કર્ણિકામધ્યમધ્યકે   ।
મહાશુક્લભાસુરાર્કકોટિકોટિમહૌજસમ્॥ ૨-૨૯॥
સર્વપીઠસ્થમમલં પરં હંસં પરાત્પરમ્ ।
વેદોદ્ધારકરં નિત્યં કામ્યકર્મફલપ્રદમ્॥ ૨-૩૦॥
સદા મનઃશક્તિમાયાલયસ્થાનં પદદ્વયમ્ ।
શરજ્જ્યોત્સ્નાજાલમાલાભિરિન્દુકોટિવન્મુખમ્॥ ૨-૩૧॥
વાઞ્છાતિરિક્તદાતારં સર્વસિદ્ધીશ્વરં ગુરુમ્ ।
ભજામિ તન્મયો ભૂત્ત્વા તં હંસમણ્ડલોપરિ॥ ૨-૩૨॥

1

આત્માનં ચ નિરાકારં સાકારં બ્રહ્મરૂપિણમ્ ।
મહાવિદ્યામહામન્ત્રદાતારં પરમેશ્વરમ્॥ ૨-૩૩॥
સર્વસિદ્ધિપ્રદાતારં ગુરુદેવં નમામ્યહમ્ ।
કાયેન મનસા વાચા યે નમન્તિ નિરન્તરમ્॥ ૨-૩૪॥
અવશ્યં શ્રીગુરોઃ પાદામ્ભોરુહે તે વસન્તિ હિ ।
પ્રભાતે કોટિપુણ્યઞ્ચ પ્રાપ્નોતિ સાધકોત્તમઃ॥ ૨-૩૫॥
મધ્યાહ્ને દશલક્ષઞ્ચ સાયાહ્ને કોટિપુણ્યદમ્ ।
પ્રાતઃકાલે પઠેત્ સ્તોત્રં ધ્યાનં વા સુસમાહિતઃ॥ ૨-૩૬॥
તદા સિદ્ધિમવાપ્નોતિ નાત્ર કાર્યા વિચારણા॥ ૨-૩૭॥
ગુરુસ્તોત્રમ્ ।
શિરસિ સિતપઙ્કજે તરુણકોટિચન્દ્રપ્રભં
વરાભયકરામ્બુજં સકલદેવતારૂપિણમ્ ।
ભજામિ વરદં ગુરું કિરણચારુશોભાકુલં
પ્રકાશિતપદદ્વયામ્બુજમલત્કકોટિપ્રભમ્॥ ૨-૩૮॥
જગદ્ભયનિવારણં ભુવનભોગમોક્ષપ્રદં
ગુરોઃ પાદયુગામ્બુજં જયતિ યત્ર યોગે જયમ્ ।
ભજામિ પરમં ગુરું નયનપદ્મમધ્યસ્થિતં
ભવાબ્ધિભયનાશનં શમનરોગકાયક્ષયમ્॥ ૨-૩૯॥
પ્રકાશિતસુપઙ્કજે મૃદુલષોડશાખ્યે પ્રભું
પરાપરગુરું ભજે સકલબાહ્યભોગપ્રદમ્ ।
વિશાલનયનામ્બુજદ્વયતડિત્પ્રભામણ્ડલં
કડારમણિપાટલેન્દુબિન્દુબિન્દુકમ્॥ ૨-૪૦॥
ચલાચલકલેવરં પ્રચપલદલે દ્વાદશે ।
મહૌજસમુમાપતેર્વિગતદક્ષભાગે   હૃદિ ।
પ્રભાકરશતોજ્જ્વલં સુવિમલેન્દુકોટ્યાનનમ્ ।
ભજામિ પરમેષ્ઠિનં ગુરુમતીવ વારોજ્જ્વલમ્॥ ૨-૪૧॥
ગુર્વાદ્યઞ્ચ શુભં મદનનિદહનં હેમમઞ્જરીસારં
નાનાશબ્દાદ્ભુતાહ્લાદિતપરિજનાચ્ચારુચક્રત્રિભઙ્ગમ્  ।
નિત્યં ધ્યાયેત્ પ્રભાતે અરુણશતઘટાશોભનં યોગગમ્યં

નાભૌ પદ્મેઽતિકાન્તે દશદલમણિભે ભાવ્યતે યોગિભિર્યત્॥ ૨-૪૨॥
યા માતા મયદાનવાદિસ્વભુજા નિર્વાણસીમાપુરે
સ્વાધિષ્ઠાનનિકેતને રસદલે વૈકુણ્ઠમૂલે મયા ।
જન્મોદ્ધારવિકારસુપ્રહરિણી વેદપ્રભા ભાવ્યતે
કન્દર્પાર્પિતશાન્તિયોનિજનની   વિષ્ણુપ્રિયા શાઙ્કરી॥ ૨-૪૩॥
યા ભાષાનનકુણ્ડલી કુલપથાચ્છામાભશોભાકરી ।
મૂલે પદ્મચતુર્દલે કુલવતી નિઃશ્વાસદેશાશ્રિતા ।
સાક્ષાત્કાઙ્ક્ષિતકલ્પવૃક્ષલતિકા સૂદ્ભાષયન્તી પ્રિયા ।
નિત્યા યોગિભયાપહા વિષહરા ગુર્વમ્બિકા ભાવ્યતે॥ ૨-૪૪॥
ઊર્દ્ધ્વામ્ભોરુહનિઃસૃતામૃતઘટી મોદોદ્વલાપ્લાવિતા
ગુર્વાસ્યા પરિપાતુ સૂક્ષ્મપથગા તેજોમયી ભાસ્વતી ।
સૂક્ષ્મા સાધનગોચરામૃતમયી મૂલાદિશીર્ષામ્બુજે
પૂર્ણા ચેતસિ ભાવ્યતે ભુવિ કદા માતા સદોર્દ્ધ્વામગા॥ ૨-૪૫॥
ગુરુસ્તોત્રફલશ્રુતિઃ ।
સ્થિતિપાલનયોગેન ધ્યાનેન પૂજનેન વા ।
યઃ પઠેત્ પ્રત્યહં વ્યાપ્ય સ દેવો ન તુ માનુષઃ॥ ૨-૪૬॥
કલ્યાણં ધનધાન્યં ચ કીર્તિમાયુર્યશઃશ્રિયમ્   ।
સાયાહ્ને ચ પ્રભાતે ચ પઠેદ્યદિ સુબુદ્ધિમાન્॥ ૨-૪૭॥
સ ભવેત્ સાધકશ્રેષ્ઠઃ કલ્પદ્રુમકલેવરઃ ।
સ્તવસ્યાસ્ય પ્રસાદેન વાગીશત્વમવાપ્નુયાત્॥ ૨-૪૮॥
પશુભાવસ્થિતા યે તુ તેઽપિ સિદ્ધાઃ ન સંશયઃ ।
ગુરુલક્ષણમ્ ।
આદૌ સાધકદેવશ્ચ સદાચારમતિઃ સદા॥ ૨-૪૯॥
પશુભાવસ્તતો વીરઃ સાયાહ્ને દિવ્યભાવવાન્ ।
એતેષાં ભાવવર્ગાણાં ગુરુર્વેદાન્તપારગઃ॥ ૨-૫૦॥
શાન્તો દાન્તઃ કુલીનશ્ચ વિનીતઃ શુદ્ધવેષવાન્ ।
શુદ્ધાચારઃ સુપ્રતિષ્ઠઃ શુચિર્દક્ષઃ સુબુદ્ધિમાન્॥ ૨-૫૧॥
આશ્રમી ધ્યાનનિષ્ઠશ્ચ મન્ત્રતન્ત્રવિશારદઃ ।
નિગ્રહાનુગ્રહે શક્તો વશી મન્ત્રાર્થજાપકઃ॥ ૨-૫૨॥

નિરોગી નિરહઙ્કારો વિકારરહિતો મહાન્ ।
પણ્ડિતો વાક્પતિઃ શ્રીમાન્ સદા યજ્ઞવિધાનકૃત્॥ ૨-૫૩॥
પુરશ્ચરણકૃત્ સિદ્ધો હિતાહિતવિવર્જિતઃ   ।
સર્વલક્ષણસંયુક્તો મહાજનગણાદૃતઃ॥ ૨-૫૪॥
પ્રાણાયામાદિસિદ્ધાન્તો જ્ઞાની મૌની વિરાગવાન્ ।
તપસ્વી સત્યવાદી ચ સદા ધ્યાનપરાયણઃ॥ ૨-૫૫॥
આગમાર્થવિશિષ્ટજ્ઞો નિજધર્મપરાયણઃ ।
અવ્યક્તલિઙ્ગચિહ્નસ્થો  ભાવકો ભદ્રદાનવાન્॥ ૨-૫૬॥
લક્ષ્મીવાન્ ધૃતિમાન્નાથો ગુરુરિત્યભિધીયતે ।
શિષ્યલક્ષણમ્ ।
શિષ્યસ્તુ તાદૃશો ભૂત્ત્વા સદ્ગુરું પર્યુપાશ્રયેત્॥ ૨-૫૭॥
વર્જયેચ્ચ પરાનન્દરહિતં રૂપવર્જિતમ્   ।
કુષ્ઠિનં ક્રૂરકર્માણં નિન્દિતં રોગિણં ગુરુમ્॥ ૨-૫૮॥
અષ્ટપ્રકારકુષ્ઠેન ગલત્કુષ્ઠિનમેવ  ચ ।
શ્વિત્રિણં જનહિંસાર્થં   સદાર્થગ્રાહિણં તથા॥ ૨-૫૯॥
સ્વર્ણવિક્રયિણં ચૌરં બુદ્ધિહીનં સુખર્વકમ્ ।
શ્યાવદન્તં કુલાચારરહિતં શાન્તિવર્જિતમ્  ॥ ૨-૬૦॥
સકલઙ્કં નેત્રરોગૈઃ પીડિતં પરદારગમ્ ।
અસંસ્કારં પ્રવક્તારં સ્ત્રીજિતં ચાધિકાઙ્ગકમ્ ॥ ૨-૬૧॥
કપટાત્માનકં હિંસાવિશિષ્ટં   બહુજલ્પકમ્ ।
બહ્વાશિનં હિ કૃપણં મિથ્યાવાદિનમેવ ચ॥ ૨-૬૨॥
અશાન્તં ભાવહીનં ચ પઞ્ચાચારવિવર્જિતમ્   ।
દોષજાલૈઃ પૂરિતાઙ્ગં  પૂજયેન્ન ગુરું બિના॥ ૨-૬૩॥
ગુરૌ માનુષબુદ્ધિં  તુ મન્ત્રેષુ લિપિભાવનમ્ ।
પ્રતિમાસુ શિલારૂપં વિભાવ્ય નરકં વ્રજેત્॥ ૨-૬૪॥
જન્મહેતૂ હિ પિતરૌ પૂજનીયૌ પ્રયત્નતઃ ।
ગુરુર્વિશેષતઃ   પૂજ્યો ધર્માધર્મપ્રદર્શકઃ॥ ૨-૬૫॥

ગુરુઃ પિતા ગુરુર્માતા ગુરુર્દેવો ગુરુર્ગતિઃ ।
શિવે રુષ્ટે ગુરુસ્ત્રાતા ગુરૌ રુષ્ટે ન કશ્ચન॥ ૨-૬૬॥
ગુરોર્હિતં   પ્રકર્તવ્યં વાઙ્મનઃકાયકર્મભિઃ ।
અહિતાચરણાદ્ દેવ વિષ્ઠાયાં જાયતે કૃમિઃ ॥ ૨-૬૭॥
મન્ત્રત્યાગાદ્ ભવેન્મૃત્યુર્ગુરુત્યાગાદ્ દરિદ્રતા ।
ગુરુમન્ત્રપરિત્યાગાદ્ રૌરવં નરકં વ્રજેત્॥ ૨-૬૮॥
ગુરૌ સન્નિહિતે યસ્તુ પૂજયેદન્યદેવતામ્ ।
પ્રયાતિ નરકં ઘોરં સા પૂજા વિફલા ભવેત્॥ ૨-૬૯॥
ગુરુવદ્ ગુરુપુત્રેષુ ગુરુવત્ તત્સુતાદિષુ ।
અવિદ્યો વા સવિદ્યો વા ગુરુરેવ તુ દૈવતમ્॥ ૨-૭૦॥
અમાર્ગસ્થોઽપિ માર્ગસ્થો ગુરુરેવ તુ દૈવતમ્ ।
ઉત્પાદકબ્રહ્મદાત્રોર્ગરીયાન્ બ્રહ્મદો ગુરુઃ॥ ૨-૭૧॥
તસ્માન્મન્યેત સતતં પિતુરપ્યધિકં ગુરુમ્ ।
ગુરુદેવાધીનશ્ચાસ્મિ શાસ્ત્રે મન્ત્રે કુલાકુલે॥ ૨-૭૨॥
નાધિકારી ભવેન્નાથ શ્રીગુરોઃ પદભાવકઃ ।
ગુરુર્માતા પિતા સ્વામી બાન્ધવઃ સુહૃત્ શિવઃ॥ ૨-૭૩॥
ઇત્યાધાય મનો નિત્યં ભજેત્ સર્વાત્મના ગુરુમ્ ।
એકમેવ પરં બ્રહ્મસ્થૂલશુક્લમણિપ્રભમ્॥ ૨-૭૪॥
સર્વકર્મનિયન્તારં ગુરુમાત્માનમાશ્રયેત્ ।
ગુરુશ્ચ સર્વભાવાનાં ભાવમેકં ન સંશયઃ॥ ૨-૭૫॥
નિઃસન્દિગ્ધં ગુરોર્વાક્યં સંશયાત્મા વિનશ્યતિ
નિઃસંશયી ગુરુપદે સર્વત્યાગી પદં વ્રજેત્॥ ૨-૭૬॥
ખેચરત્વમવાપ્નોતિ માસાદેવ ન સંશયઃ ।
સદ્ગુરુમાશ્રિતં શિષ્યં વર્ષમેકં પ્રતીક્ષયેત્॥ ૨-૭૭॥
સગુણં નિર્ગુણં વાપિ જ્ઞાત્વા મન્ત્રં પ્રદાપયેત્ ।
શિષ્યસ્ય લક્ષણં સર્વં શુભાશુભવિવેચનમ્॥ ૨-૭૮॥
અન્યથા વિપ્રદોષેણ સિદ્ધિપૂજાફલં દહેત્ ।
કામુકં કુટિલં  લોકનિન્દિતં સત્યવર્જિતમ્  ॥ ૨-૭૯॥

અવિનીતમસમર્થં પ્રજ્ઞાહીનં રિપુપ્રિયમ્ ।
સદાપાપક્રિયાયુક્તં વિદ્યાશૂન્યં જડાત્મકમ્॥ ૨-૮૦॥
કલિદોષસમૂહાઙ્ગં  વેદક્રિયાવિવર્જિતમ્   ।
આશ્રમાચારહીનં ચાશુદ્ધાન્તઃકરણોદ્યતમ્॥ ૨-૮૧॥
સદા શ્રદ્ધાવિરહિતમધૈર્યં ક્રોધિનં ભ્રમમ્ ।
અસચ્ચરિત્રં વિગુણં પરદારાતુરં સદા॥ ૨-૮૨॥
અસદ્બુદ્ધિસમૂહોત્થમભક્તં દ્વૈતચેતસમ્ ।
નાનાનિન્દાવૃતાઙ્ગં  ચ તં શિષ્યં વર્જયેદ્ ગુરુઃ॥ ૨-૮૩॥
યદિ ન ત્યજ્યતે વીર ધનાદિદાનહેતુના ।
નારકી શિષ્યવત્ પાપી તદ્વિશિષ્ટમવાપ્નુયાત્॥ ૨-૮૪॥
ક્ષણાદસિદ્ધઃ સ ભવેત્ શિષ્યાસાદિતપાતકૈઃ ।
અકસ્માન્નરકં પ્રાપ્ય કાર્યનાશાય કેવલમ્॥ ૨-૮૫॥
વિચાર્ય યત્નાત્ વિધિવત્ શિષ્યસઙ્ગ્રહમાચરેત્  ।
અન્યથા શિષ્યદોષેણ નરકસ્થો ભવેદ્ ગુરુઃ॥ ૨-૮૬॥
ન પત્નીં  દીક્ષયેદ્ ભર્તા ન પિતા દીક્ષયેત્ સુતામ્ ।
ન પુત્રં ચ તથા ભ્રાતા ભ્રાતરં નૈવ દીક્ષયેત્॥ ૨-૮૭॥
સિદ્ધમન્ત્રો યદિ પતિસ્તદા પત્નીં  સ દીક્ષયેત્ ।
શક્તિત્ત્વેન ભૈરવસ્તુ ન ચ સા પુત્રિકા ભવેત્ ।
મન્ત્રાણાં દેવતા જ્ઞેયા દેવતા ગુરુરૂપિણી॥ ૨-૮૮॥
તેષાં ભેદો ન કર્તવ્યો યદીચ્છેચ્છુભમાત્મનઃ  ।
એકગ્રામે સ્થિતઃ શિષ્યસ્ત્રિસન્ધ્યં પ્રણમેદ્ ગુરુમ્॥ ૨-૮૯॥
ક્રોશમાત્રસ્થિતો ભક્ત્યા ગુરું પ્રતિદિનં નમેત્ ।
અર્ધયોજનતઃ શિષ્યઃ પ્રણમેત્ પઞ્ચપર્વસુ॥ ૨-૯૦॥
એકયોજનમારભ્ય યોજનદ્વાદશાવધિઃ ।
દૂરદેશસ્થિતઃ શિષ્યો ભક્ત્યા તત્સન્નિધિં  ગતઃ॥ ૨-૯૧॥
તન્ત્રયોજનસઙ્ખ્યોક્તમાસેન પ્રણમેદ્ ગુરુમ્ ।
વર્ષૈકેણ ભવેદ્ યોગ્યો વિપ્રો હિ ગુરુભાવતઃ॥ ૨-૯૨॥

વર્ષદ્વયેન રાજન્યો વૈશ્યસ્તુ વત્સરૈસ્ત્રિભિઃ ।
ચતુર્ભિર્વત્સરૈઃ   શૂદ્રઃ કથિતા શિષ્યયોગ્યતા॥ ૨-૯૩॥
ઇતિ શ્રીરુદ્રયામલે ઉત્તરતન્ત્રે મહાતન્ત્રોદ્દીપને સર્વવિદ્યાનુષ્ઠાને
સિદ્ધિમન્ત્રપ્રકરણે ભૈરવીભૈરવસંવાદે ગુરુમહિમાગુરુકૃત્યઃ
દ્વિતીયઃ પટલઃ॥ ૧॥

The numbers correspond to paTala and verse numbers from

Rudrayamala uttaratantra.

